
«Кайчыныҥ энчизи»
Алтай Республиканыҥ  Эл кайчызы,  фольклорист, 

Арасейдиҥ бичиичилер Биригӱзиниҥ турчызы

Николай (Шуну) Кокурович Ялатовтыҥ 
95 јажына учурлай



«Мен чӧрчӧкти беш, алты јаштаҥ

ала сӱӱп уккам. Кышкы узун тӱндерде

кайчы кайлаганда, мен кай

токтобогончо чек уйуктабайтан эдим.

Озогы кеп сӧс бар: «Кӧрӱже-кӧрӱже

кӧӧш эдер» деп. Онызы чын болор.

Мен ол ӧйлӧрдӧ кайды кичееп уккан

учун, оны айдар аргалу болуп калдым,

чӧрчӧкти топшуур ла да кайлаарым,

тегин де айдарым».

Н. К. Ялатов



Н. К. Ялатов 1927 јылда Шабалин аймакта Коркобы деп јуртта чыккан. Сӧӧги майман.

Адазы Кокур, уулына беш-алты јаш кирерде, јада калган; энези, Семйон – кожоҥчы кижи, таадазы –

Сыран деп атту кайчы кижи. Н. К. Ялатов кайды бала тужынаҥ ала Сыран таадазынаҥ угуп келген.    

Николай Кокурович тӧрт класстыҥ кийнинде јети јылдык школды божоткон. Ӱредӱниҥ кийнинде, 

школдо, эмезе интернатта балдарга чӧрчӧк айдып туратан.

1941-1944 јылдарда калада зооветеринарный техникумды божодып јат. Ӱредӱзин  божодоло, малдыҥ 

јиит эмчизи Шебалин аймактыҥ Каспа, Апшыйакту, Беш-Ӧзӧк, Ак-Јол ло оноҥ до ӧскӧ јурттарында

иштеген. Ол до ӧйлӧрдӧ, бу ла иштеген јерлерде улус ортодо кай чӧрчӧктӧрин кӧдӱриҥилӱ айдып, јаан

таскамал алган. 

1950 јылда кижи алып, ӱч уул ла бир кыс чыдаткан. Је бир катап, јаан јеткер болуп, ол аттаҥ 

јыгылып, кӧстӧринеҥ кенеп калган.  

Николай Кокурович билер чӧрчӧктӧрин бойы да бичиир, улуска да бичидер болгон. Кай да, тегин де 

чӧрчӧктӧрди ол 1960-чы јылдардаҥ ала бичип кӧндӱгип, кепке базып баштаган.  

1938 јылда, 105 јаштуда Сыран таадазы јада каларда, Коркобынаҥ Јентегеш деп јуртка, база бир

таадазына, (энези јанынаҥ)  энези Семйонло кожо јанып келгилеген. Коркин Кечек таадазы, кызыныҥ 

уулы албатыныҥ оос чӱмдемелин кӧгӱске бек алынып турганын кӧрӱп,  база јаан ајару эткен. Кечек

Коркин албатыныҥ оос чӱмдемелин база элбеде билер болгон. Таадазыныҥ чӧрчӧктӧрин Николай 

санаага салып, бичип, газетке, бичикке кепке базып туратан. 

Кечек таадазы бастыра бойыныҥ билерин Николайга айдып берерге амадаган. Айдарда, ада 

келтегейинеҥ Сыран кайчы-таадазы, эне јанынаҥ чӧрчӧкчи Кечек таадазы, кожоҥчы Семйон энези –

ӱзези јаштаҥ ала албатыдаҥ билип алган кай ла тегин (прозалык) чӧрчӧктӧрди, кеп куучындарды, 

соојындарды, коо кӱӱлӱ кожоҥдорды  Николайга карамы јоктоҥ кӧгӱс энчи эдип айдып бергендер. Олор

ол амадузына јеткен, кайчыга бек, элбек тӧзӧмјилӱ оос чӱмдемел берип салган. 

Алтай Республиканыҥ Эл-кайчызы Н. К. Ялатов јиит ӱйеге артырган энчизин тай ат кӧдӱрип болбос, 

тар эжиктеҥ ылтам ӧдӱп албас.

Николай Кокурович 2002 јылда оорудаҥ улам јада калган.



Николай Кокурович 1990 јылда Калмыкияда

Бастырателекейлик конференцияда турушкан.

Анда ол билимчилерле, студенттерле јолугып,

стадиондо ойын-концертте туружып, алтай

албатыныҥ эҥ јаан «Јаҥар» деген ат-нерелӱ кай

чӧрчӧгин кайлаган.

1997 јылда Н. К. Ялатовтыҥ «Јайалталу Јаҥар

баатыр» деп кай чӧрчӧги «Јаҥар» деп адалып, ӱч

томло ак-јарыкка чыккан. Кайчыныҥ айтканыла,

«Јаҥар» телекейде эҥ јаан кай чӧрчӧктӧрдиҥ

бирӱзи. Ол 36098 ӱлгерлик јолдыктардаҥ туруп

јат.

1997 ј 2002 ј

2004 ј



Бу јуунтыга кирген чӧрчӧктӧр кычыраачыларга јилбилӱ болор. Олордо ач, керик, калју
бай јайзаҥдарды тегин улус омогыла, сӱмезиле, санаазыла, јалтанбазыла јеҥип турганы
керегинде айдылат. Темдектезе: «Борсык», «Чай ла турна», «Чымалы ла бака» ла о.ӧ.

чӧрчӧктӧр.
Јуунтыга анайда ок кеп, чечен ле кӧӧрӧм сӧстӧр, айдыҥ-кӱнниҥ белгелери кирген.

1993 ј



«Ӧлӧҥир» - јаан алтай кай чӧрчӧк,

алдынаҥ бичик болуп чыккан. Кире сӧзин

бичиген, литературный эдип јазаган ла

орус тилге кыскарта прозалык эдип

кӧчӱрген кижи С.С. Суразаков.

1970 ј



Николай Кокурович бу чӧрчӧкти 1933 јылда

баштапкы катап Акайрыда Сабашкин Настаҥ

деп кайчыдаҥ уккан. Чӧрчӧк аҥылу: мында

јаҥжыккан сюжеттердеҥ башка аҥылу элижип-

селижип барган тизӱлердеҥ турган учуралдар

кӧп. Ӧскӧ кайчылардыҥ чӧрчӧктӧрине кӧрӧ,

Ялатовтыҥ «Чымалы-каан» деп чӧрчӧги

мифтерле, кеп куучындарла, тегин чӧрчӧктӧрлӧ

чике колболыжып, олорды бойына кожуп,

аҥыланып јат.

1988 ј



«Кай чӧрчӧктӧр јебрен ӧйлӧрдӧҥ бери айдылып келген учун, олордо озогы јадын-јӱрӱм

ончо јанынаҥ кӧгӱзилген учун, биске сӱрекей бийик баалу, тузалу болот. Олор ажыра бис

озогызын јакшы биледибис, баатырлардыҥ сӱр-кеберлери, олор тӧрӧлин сӱӱгени, албаты учун

турушканы, јайым учун тартышканы, јер ӱстинде ончо јаман кылыктарды јоголторго амадаганы

эмди де ӧйдӧги улусты ӱредип, бойлорына темештирип јат. Кай чӧрчӧктӧрдиҥ јаркынду,

чечен, јараш сӧстӧри албатыныҥ тилинеҥ јоголбогон до, јоголбос то. Алтай героический эпос

бастыра ороонго ло телекейге јарлалып, кычыраачылар ортодо бийик макта турат».

С. С. Суразаков



«Алтай баатырлар» деп тизӱниҥ v томына

кайчыныҥ «Катан – Кӧкшин ле Катан -Мерген» деп

кай чӧрчӧги кирген. Бу чӧрчӧкти Н. Ялатов 1935

јылда Сыраҥ таадазынаҥ уккан. Чӧрчӧкти Н. Ялатов

бойы айдып, бойы 1965 јылда бичиген.

Литературалык эдип Т. Тюхтенев јазаган.

Чӧрчӧк эки карындаштыҥ јӱрӱмин кӧргӱзет.

Јаан карындажы мактанчак, сӧс укпас болзо, кичӱ

карындажы керсӱ, улуска килеҥкей болуп кӧрӱнет.

1966 ј.



«Алтай баатырлар» деп тизӱниҥ VI томына Николай  

Кокуровичтиҥ «Кӧстӧй Мерген» деп кай чӧрчӧги кирген. 

Чӧрчӧкти айткан кижи Ӱстиги – Апшыйактуда јаткан

Рыспаев Иван деп таайы.  

1968 јылда Н. К. Ялатов чӧрчӧкти бойы бичийле, Туулу

Алтайдыҥ история, тил ле литература аайынча научный 

шиҥжӱ ӧткӱрер институдына ийген. 

Литературный эдип С. С. Суразаков јазаган. 

1968 ј.



«Алтай баатырлар» деп тизӱниҥ ХIII томына ат-
нерелӱ алтай кайчылардыҥ : Н. У. Улагашевтиҥ «Кан-

Тутай», А. Г. Калкинниҥ «Ӧскӱс-Уул», Т. А. Чачияковтыҥ 
«Темирче туйгакту кӧбӧҥ јалду кӧк боро атту Кан-Будай», 
Н. К. Ялатовтыҥ «Кӧгӱлдей баатыр» деп кай чӧрчӧктӧри 

кирген.
Бу салынган ончо кай чӧрчӧктӧр мындый

ууламјыла солун болор: тӱҥдештирер ле удура-тедире
тургузарында, тӱӱкилик – типология јанынаҥ, телкем ле

ӧйлик кемјиштер келтегейинеҥ.
Фольклористтер, этнографтар, тӱӱкичилер, кай

чӧрчӧклӧ јилбиркеп тургандар – ончолоры бойлорыныҥ 
кӱӱниле, табыла кай чӧрчӧктӧрди шиҥдеери јанынаҥ  

амадулар, задачалар ла проблемалар тургузып
иштеерине бу бичик јаан болужын јетирер. 2004 ј.



«Алтай баатырлар» деп тизӱниҥ ХVI томына

Алтайдыҥ башка-башка  талаларында чыккан-ӧскӧн лӧ 

јуртаган атту-чуулу кайчыларынаҥ бичилген кай

чӧрчӧктӧри кирген: А. Марковтыҥ «Ак боро атту Ак – Бий

каан», Г. Юлуковтыҥ «Алтай-Буучай», Н. Ялатовтыҥ 

«Алтын-Таҥдак» ла о. ӧ.

Бу кай чӧрчӧктӧрдӧ  баатыр ла оныҥ уулы табаручы

ӧштӱлерле тартышканы ла эли-јонын, јерин јайымдаганы

керегинде айдылат.            

2018 ј.



«Алтай баатырлар» деп тизӱниҥ ХVII томына

Алтайдыҥ башка-башка талаларында јуртаган

кайчыларынаҥ бичилген 11 кай чӧрчӧк кирген, ол тоодо

Н. К. Ялатовтыҥ «Ай-Солоҥы» деп кай чӧрчӧги.

Бу кай чӧрчӧк 5551 ӱлгерлик јолдыктаҥ турган,

институттыҥ билим кӧмзӧзине 1969 јылда

табаштырылган. Кай чӧрчӧктиҥ тилиниҥ јаражын ла

эптӱзин аҥылаар керек.
2021 ј.



«…Ады-чуузы чыккан кайчылардаҥ анчада ла кайчы Николай Кокурович

Ялатов бойыныҥ јайалтазыла тыҥ аҥыланып јат. 

Ол алтай албатыныҥ, бойыныҥ билгириле, энциклопедизи болгон. 

Оныҥ билбес немези јок, суразаҥ ла ончозын айдар».

Т. Б. Шинжин



Алтай калыктыҥ ады јарлу чӧрчӧкчизиниҥ Н. К.

Ялатовтыҥ фольклорлык чӱмдемелдери алтайдаҥ орус

тилге кӧчӱрилип, мындый бичик чыгарылган. Бичиктиҥ

редакторы – филология билимниҥ докторы Т. М. Садалова;

тургузаачы-кӧчӱреечи, кире сӧстиҥ авторы – М. А.

Демчинова.

Мынайда эткен иштиҥ бир шылтагы – ол алтай

фольклорло ӧскӧ тилдӱ улустар јууктада танышсын деп

амаду болгоны; экинчизинде – алтай тилди ӱренерге

тургандарга јеҥилте болзын, тилис јоголбозын деген кӱӱн-

санаа болгон. Анайда ок балдарды эки тилге теҥ-тай

ӱредерине бу бичик база тузалу.

2017 ј



1961-1962 јылдарда алтай албатыныҥ

оосло чӱмдеген поэзиязыныҥ баштапкы ла

экинчи бӧлӱктери кепке базылып чыккан.

Баштапкы јуунтыга кӧп кожоҥдор, экинчи

јуунтыга куучындар кирген болзо, ӱчинчи

бӧлӱкте кӧп алтай чӧрчӧктӧр кепке базылып

чыккан. Анчада ла Н. К. Ялатовтыҥ јууган

чӧрчӧктӧри кӧп кирген. Темдектезе:

«Ирбизек», «Кызыл тыт», «Энезиниҥ уулы Эр

Чадак», «Эки баја» ла о.ӧ.

1961 ј. 1962 ј.

1963 ј.



1997 јылда кайчыныҥ 70 јажына учурлай И.

Б. Шинжинниҥ баштаҥкайыла бу бичик кепке

базылып чыккан. Јаан эмес бичикте Иван

Боксурович кайчыныҥ јӱрӱми, эткен ижи ле

«Јаҥар» кай чӧрчӧк керегинде бичиген. Анайда ок

кайчыныҥ солун сӱр јуруктары кепке базылып

чыккан.

1997 ј.



Н. К. Ялатов, мал-аштыҥ эмчизи. 
1953 ј. Шебалин аймак.

Билези. Отурганы: М. А. Ялатова – ӱйи,  кайын энези –
Јаҥарчы, Н. К. Ялатов балдарыла кожо. 1953 ј.



Н. К. Ялатов ло Т. Б. Шинжин
кай чӧрчӧк бичиир ӧйдӧ. 1978 ј.

Алтай албатыныҥ чӧрчӧгин куучындаар ӧйдӧ. 
1990 ј.



Н. К. Ялатов јиит бичиичилердиҥ јуунында. 1996 ј.

Н. К. Ялатов чӧрчӧк айдар ӧйдӧ.

Кайлаар ӧйдӧ, 1993 ј.



Кайчылар керегинде мындый справочниктердеҥ таап кычырып кӧригер:


